ՀԻՄՆԱՎՈՐՈՒՄ

«Հայաստանի Հանրապետության կառավարության 2011 թվականի նոյեմբերի 10-ի N 1582-Ն որոշման մեջ լրացումներ և փոփոխություն կատարելու մասին» ՀՀ կառավարության որոշման նախագծի
1. Ընթացիկ իրավիճակը և իրավական ակտի ընդունման անհրաժեշտությունը․
«Արտակարգ իրավիճակներում բնակչության պաշտպանության մասին» օրենքի 12-րդ հոդվածի 1-ին մասի «զ» կետի համաձայն՝ ՀՀ կառավարությունը հաստատում է արտակարգ իրավիճակների հետևանքով բնակչությանը պատճառված վնասի գնահատման և փոխհատուցման կարգը։ Նշված լիազորող նորմի պահանջների կատարման նպատակով ընդունվել է ՀՀ կառավարության 2011 թվականի նոյեմբերի 10-ի «Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման կարգը հաստատելու մասին» N 1585-Ն որոշումը, որն ամբողջությամբ չի արտացոլում «Արտակարգ իրավիճակներում բնակչության պաշտպանության մասին» օրենքի 12-րդ հոդվածի 1-ին մասի «զ» կետի պահանջները։ Մասնավորապես, վկայակոչված կարգում բացակայում են փոխհատուցման կարգին վերաբերելի իրավակարգավորումները։
Օրենքի լիազորող նորմի և դրանից բխող իրավական ակտի համապատասխանությունն ապահովելու նպատակով, ՀՀ կառավարության 2011 թվականի նոյեմբերի 10-ի N 1582-Ն որոշման մեջ լրացումներ և փոփոխություն կատարելու եղանակով, կսահմանվի արտակարգ իրավիճակների հետևանքով բնակչությանը պատճառված վնասի ոչ միայն գնահատման, այլ նաև՝ փոխհատուցման կարգը։ Միաժամանակ, նախագծով ավելի են հստակեցվում արտակարգ իրավիճակների հետևանքով բնակչությանը պատճառված վնասի գնահատման մոտեցումները։
2. Առաջարկվող կարգավորման բնույթը․
Նախագծով առաջարկվում սահմանել արտակարգ իրավիճակների հետևանքով բնակչությանը պատճառված վնասի ոչ միայն գնահատման, այլ նաև՝ փոխհատուցման կարգը, ինչպես նաև՝ վերանայել արտակարգ իրավիճակների հետևանքով բնակչությանը պատճառված վնասի գնահատման վերաբերյալ կարգավորումները։
3. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները․
Նախագծի ընդունման պարագայում լրացուցիչ ֆինանսական միջոցների հատկացման, ինչպես նաև պետական բյուջեի եկամուտներում և ծախսերում փոփոխություններ կատարելու անհրաժեշտություն չի առաջանա: 
4. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը․
Նախագիծը մշակվել է ՀՀ ներքին գործերի նախարարության կողմից:
5. Կապը ռազմավարական փաստաթղթերի հետ․ 
Նախագծի ընդունումը չի բխում ռազմավարական փաստաթղթերից:

6. Ակնկալվող արդյունքը․
Որոշման ընդունման արդյունքում կսահմանվի արտակարգ իրավիճակների հետևանքով բնակչությանը պատճառված վնասի փոխհատուցման կարգը և կվերանայվի պատճառված վնասի գնահատման կարգը։
ՀՀ ներքին գործերի նախարարություն
